
人發庫藏中古鏡十餘以鑑容貌多失眞召冶工數人問

之莫能答最後一人言範模不正故鏡偏邪照人失眞朕

聞之愓然感悟人君主宰天下心有不正百度乖矣正心

之功其可忽乎

四月鑄渾天儀○上謂後軍都督沐春曰虜人遠遁塞外

淸寧已置大寧都司及廣寧諸衛足以守邊其守關士卒

已命撤之而山海關猶循故事其七站軍士雖名守關實

廢屯田養馬自今一片石等關每處止存軍士十餘人譏

察逋逃餘悉令屯田

五月詔定文武官封贈遵舊制一品封贈三代二三品封

贈二代四品至七品封贈一代時廷臣有奏庶子襲父職

例止封贈嫡母而不及所生母劉三吾亦奏宋制以子貴

母亦以生子之秩封贈詔從宋制○更定六科官制

六月頒書籍於北方學校

七月定生員巾服之制　上以學校爲國儲材而士子巾

服無異吏胥宜有以甄別之命工部製式以進　上親視

必求典雅凡三易其制始定襴衫用玉色絹布爲之寬袖

緣皁絛軟巾垂帶由是士子衣冠綽有古風

　〈傳信錄云　上有天下欲密察民情僞數爲微行一日至神樂觀見一道士于窓下結絹巾問曰此何物耶對〉

　〈曰此網巾也用以裹之頭上則萬髮皆齊矣　上去明日朝罷　上曰召神樂觀昨日結網巾道士來至則命〉

--

　〈爲道官仍命取其網巾十三頂頒示十三布政司使人無貴賤皆首裹網巾遂爲定制盖自元以前無此〉

　〈建按我　太祖創法垂憲不獨見于禮樂瑁政之大雖士庶巾服之微亦莫不創制宜民若此後聖雖有作者〉

　〈其莫之能易也夫〉

以彭友信爲北平布政使

　〈按友信以貢至京師遇　上微行占虹霓詩二句云誰把靑紅線兩條和雲和雨繫天腰命續之友信應聲曰〉

　〈玉皇昨夜鑾輿出萬里長空跨玉橋　上大悅問其籍命翌辰候于竹橋同入朝友信如言候久不至遂入朝〉

　〈召信上殿前問故具以實對曰此秀才有學有行遂授是職〉

八月皇太子廵撫陝西○命都督宋晟劉眞統兵征哈密

哈密去肅州千餘里虜所城也晟等兵至其城破之擒其

僞王子別列怯豳王桑里失哥知院岳山等殺其國公阿

朵只俘獲虜衆千三百人及金印一銀印二悉送京師○

賜長興侯耿炳文緡錢五萬造第鳳陽鈔二千錠與葺先

塋黃金四錠白金四十錠鈔一千錠彩段三十表裏優老

于家○翰林院侍讀陳迪爲山東布政司參政捕蝗弭盜

民甚德之

九月遣主事寬徹御史韓敬評事唐政使西域○定文武

百官入朝次序○詔定建寧貢茶額例

　〈按天下產茶去處歲貢皆有定額惟建寧茶品爲上所產有探春先春次春紫筍及薦新等號其所進者必碾〉

　〈而揉之爲大小龍闡　上以重勞民力罷造龍團惟採茶芽以進〉

罷閣門使○嘉興府通判龐安復私鬻鹽徒送京師而以

